
Jama’ah Jum’ah Rohimakumulloh,

Sak sampunipun kito muji syukur dateng ngarsanipun Gusti Alloh SWT
jalaran rohmat lan nikmat ingkang sampun kaparingaken dateng kito arupi
kesehatan, kesarasan lan kabegjan. Kulo ngajak dumateng awak kulo piyambak, ugi
dateng panjenengan sedoyo poro hadirin, monggo sami kito tingkatakan anggen kito
taqwa dateng Gusti Alloh SWT, kanthi soyo sae anggen kito nindaaken sedoyo
dawuhipun, menopo dawuh urusan ibadah menopo mu’amalah.

Sak lintunipun sholat wajib manggo kito tambahi sholat-sholat sunnah sak
kiyat kito piyambak- piyambak. Semanten ugi dateng awisanipun, manggo kito
tebihi, ingkang haram utawi namung makruh, Soyo tambah umur kito soyo celak
manah kito dateng Alloh SWT, sahinggo gesang kito manggihaken gesang khusnul
khotimah.

Jama’ah Jum’ah Rohimakumulloh,

Wonten surah al An’am ayat 120, Gusti Alloh SWT sampun dawuh :

"Lan podo tinggalno sakabehane tumindak dosa, sing kathon apa ora. Saktemene
wong kang nindakake tumindak dosa mbesuk ono dino kiyamat bakal oleh walesan
amargo anggone tumindak dosa.”

Dawuhipun Gusti Alloh SWT meniko ngelingaken dateng kito sedoyo bilih
wonten kalih warni dosa ingkang bade dumawah dateng poro manungso.
Kekalihipun sami-sami bahayanipun lan wajib kito tebihi. Inggih meniko dosa
ingkang dzohir (ketingal) lan batin (mboten ketingal).

Dosa dzohir meniko wujudipun jelas, saged kito pirsane kaliyan peningal kito
utawi kito mirengaken kaliyan pangrungon kito. Contonipun: Minum minuman
ingkang mendemi lan sejenisipun, judi, zino, mateni tiyang lan taksih kathah malih
werninipun. Dosa batin meniko mboten ketingal peningal, upaminipun takabur,

riya’, ghibah lan lintu lintunipun.

Jama’ah Jum’ah Rohimakumulloh,

Kathah ing antawisipun kito sadoyo ingkang dereng sadar lan dereng saget
nyegah tumindak dosa meniko. Taksih kathah sederek kito ingkang dereng saget
nyegah ngunjuk arak lan sejenisipun, ugi dereng saged njagi manahipun saking
tumindak maksiyat (duroko).

Kathah sederek muslim ingkang taksih ngagungaken diri pribadinipun,
ngeremehaken tiyang sanes, remen pamer lan mboten dipun sarengi jiwo ingkang
ikhlas naliko nindakaken ngibadah. Milo leres menawi poro ‘alim dawuhaken bilih
doso bathin meniko langkung angel kito tebihi tinimbang dosa dhabhir.

Mangga sami kito angen-angen dawuhipun kanjeng Nabi Muhammad SAW :

"Weruho siro sak temene ono ing jerone awak iki ono getih sak kepel, naliko getih iku
bagus mongko bakal bagus sak awak, naliko getih itu olo mongka dadi olo sak awak.
Ngertenono yento getih sak kempel iku sing di arani ATL"

Artosipun bilih ingkang dadhosaken saenipun utawi risakipun poro
manungso meniko, wonten ATI meniko, jalaran ketutup kaliyan tumindak-tumindak
maksiat. Naliko Ati risak, jasad dados risak. Ingkang meniko cocok kaliyan
dawuipun kanjeng nagi Muhammad SAW :

"Sak temene gusti Alloh SWT ora bakal mirsani marang bentuke badan iro lan dudu
banda niro, Alloh SWT bakal mirsani marang ati lan amal siro kabeh.” (HR. Muslim).
Jama’ah Jum’ah Rohimakumulloh,

Dosa bathin saget dadhosaken sebab rusakipun rogo. Contonipun naliko
manahipun Qobil anggadahi sifat dengki (hasud) saget dadosaken rojo pati, ngantos
Habil dadhos korban, dipun pejahi dining Qobil.

Semanten ugi sifat kekufuranipun tiyang-tiyang Yahudi, naliko jaman Kanjeng
Nabi Muhammad Saw nindakaken dakwah Islam. Tiyang Yahudi ngalang-ngalangi
dakwah Islam sebab ing manahipun wonten raos hasud (dengki). Kados dawuhipun

gusti Alloh SWT wonten surah Al Bagarah ayat 109 :

"Sebagian akeh soko ahli kitab ngarepake supoyo dheweke biso mbalekake siro kabeh
marang kekafiran sak wuse dheweke podo iman, iku sebab roso dengki kang metu
sangko dheweke dhewe, sak wuse kang bener jelas nyoto."
Kedadhosan saat niku sami kaliyan peristiwa Rojo Fir'aun ingkang nolak
risalah saking Nabi Musa AS, amargi Fir'aun kagungan sifat sombong ingkang saget

ngregeti datheng manahipun. Kados dawuhipun gusti Alloh SWT ing Surat An Naml
ayat 14 :

"Lan dheweke podo nulayani jalaran sifat dzolim lan sombong senajan ing atine

dheweke podo yakin ing bebener."

Jama’ah Jum’ah Rohimakumulloh,

Biasanipun dosa dzohir meniko gampil nyadaraken dateng ingkang
nglampahi dosa. Kathah tiyang ingkang sampun nglampai dosa dzohir (maksiyat),
lajeng piyambakipun sadar menawi meniko pendamelan lepat, lajeng akhiripun
taubat mboten nindakaken tumindak lepat malih. Umpaminipun tiyang ingkang
remen colong jupuk (maling) akhiripun tobat lan mboten dadhos maling malih.

Dados pangajeng-ajeng kangge sadar saking tumindakipun ingkang awon lan
tobat meniko wonten. Ananging menawi dosa bathin harapan kangge sadar lan
tobat meniko alit sanget, jalaran senaoso piyambakipun nglampahi lepat, rumaos
mboten lepat. Umpaminipun rasan-rasan, meniko jelas dipun awisi lan dosa,
nanging tiyang ingkang ngrasani meniko rumaos mboten dosa, akhiripun wonten
wekdal sanes mbaleni malih anggenipun rasan-rasan.

Jama’ah Jum’ah Rohimakumulloh,

Meniko wonten conto malih kangge nggambaraken dosa dzohir lan bathin.

1. Nabi Adam ingkang dahar buah Khuldi, daharan ingkang dipun awisi dening
gusti Alloh SWT. Sak sampunipun dahar piyambakipun sadar, yento meniko
dipun awisi, lajeng piyambakipun rumaos dosa lan taubat dateng gusti Alloh

SWT, kados dawuhipun gusti Alloh SWT ing Al Qur’an Surat Al A’raf 23 :

"Kekalihipun (Adam lan Hawa) matur: Duh Gusti kulo, kulo sampun nganiaya

dateng diri kulo piyambak, milo yen panjenengan mboten paring pangapunten lan

paring rohmat dateng kulo, kula kagolong golonganipun tiyang-tiyang ingkang

rugi.”



2. Benten kaliyan criyosipun iblis, dosonipun iblis kalebet dosa bathin, inggih
meniko sifat sombong. Iblis tetep mboten purun tobat lan mboten rumaos dosa
lan lepat. Malah piyambakipun rumaos leres. Kados kasebat ing Al Qur’an Surah
Al Bagarah 34 :

"Naliko ingsun dawuh marang malaikat: Podo sujudo siro kabeh marang Adam.

Mongko kabeh sujud kejobo iblis, dheweke bangkang lan takabur. Mongko
dheweke kagolong golongane wong kafir."

Jama’ah Jum’ah Rohimakumulloh,

Kisah ing nginggil nggambaraken bilih dosa bathin meniko sanes perkawis
ingkang enteng. Senajan mboten ketingal nanging pengaruhipun ageng sanget, saget
ndadosaken tumindak dosa dhohir kanthi mboten dipun sadari kaliyan priyantun
ingkang nglampahi.

Imam Ibnu Qayyim Al-Jauziyah ngendikakaken bilih dosa-dosa ageng kados :

riya’, ujub, sombong, angkuh, nglokro lan sebongsonipun meniko langkung bebayani.

Jama’ah Jum’ah Rohimakumulloh,

Makaten khutbah ingkang saget kawulo aturaken dateng panjenengan
wonten ing siang meniko. Mugi gusti Alloh SWT paring pitulungan dateng kito lan
kekiyatan kangge nebihi dosa-dosa ingkang mboten ketingal, ananging bebayani

dateng iman kito lan ngrisak dateng amal kito sedoyo.

